
Xalq şairi Nəriman Həsənzadəyə
Hörmətli Nəriman Həsənzadə!

Sizi – müasir Azərbaycan ədəbiyyatının 
görkəmli nümayəndəsini 90 illik yubileyiniz 
münasibətilə ürəkdən təbrik edir, Sizə can-
sağlığı və yeni yaradıcılıq müvəffəqiyyətləri 
arzulayıram.

Siz ötən əsrin ortalarında ədəbiyyat 
aləminə qədəm qoyduğunuz  vaxtlardan 
öz dəst-xəttinizi formalaşdırmış və ge-
niş oxucu auditoriyasının ehtiramını 
qazanmısınız. Şair və dramaturq kimi 
uzunmüddətli səmərəli fəaliyyətiniz boyu 
yüksək sənətkarlıqla meydana gətirdiyiniz 
ədəbi əsərlər söz xəzinəmizə layiq-
li töhfədir. Qayəsini Vətən məhəbbəti, 
milli azadlıq duyğuları, ənənəvi dəyərlərə 
bağlılıq və mənəvi ucalığa çağırış təşkil 
edən bu əsərlər Sizi ədəbi prosesin ön 
mövqelərinə çıxarmışdır. Bədii-estetik 
kamilliyi ilə seçilən şeir və poemalarınıza 
dərin səmimiyyət, həssaslıq və güclü lirizm 
hakimdir. Dövrün mənzərəsini dolğun 
canlandıran və xalqımızın  mübarizliyinin 

tərənnümünə çevrilən mənzum tarixi 
dramlarınız tamaşaçılar tərəfindən rəğbətlə 
qarşılanmış, teatrlarımızın  repertuarında 
özünəməxsus yer tutmuşdur.  Yaratdığınız 
poetik nümunələrə bəstələnən  mahnılar 
dillər əzbəridir. Ziyalı vətəndaş  mövqeyi 
nümayiş etdirərək ictimai sahədə 
göstərdiyiniz təqdirəlayiq fəaliyyət 
 kitablarınızdakı fikir və düşüncələrinizi 
əməli surətdə gerçəkləşdirmək istəyinizin 
bariz təzahürüdür. 

İnanıram ki, Siz vətənpərvərlik ruhu və 
əxlaqi-mənəvi saflıq aşılayan əsərlərinizlə 
Azərbaycan oxucusunu bundan sonra da 
sevindirəcəksiniz.

Ən xoş arzularla,

İlham ƏLİYEV 
Azərbaycan Respublikasının 

Prezidenti

Bakı şəhəri, 17 fevral 2021-ci il

N.Ə.Həsənzadənin “İstiqlal” ordeni ilə 
təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusi-

yasının 109-cu maddəsinin 23-cü bəndini 
rəhbər tutaraq qərara alıram:

Azərbaycan mədəniyyətinin 
 inkişafında xüsusi xidmətlərinə və 
uzunmüddətli səmərəli fəaliyyətinə görə 

Nəriman Əliməmməd oğlu Həsənzadə 
“İstiqlal” ordeni ilə təltif edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 17 fevral 2021-ci il

Böyük Zəfərdən  
Böyük Qayıdışa doğru

Yol boyunca Qubadlı rayonunun 
işğaldan azad edilən kəndləri barədə 
danışan Prezident İlham Əliyev 
dedi: “İndi isə Mərdanlı kəndinə daxil 
oluruq. Günəş də çıxır, yolumuzu 
işıqlandırır. Mən demişdim ki, azad 
edilmiş torpaqlarda bütün bərpa işləri 
ən yüksək səviyyədə təşkil olunacaq. 
Dağılmış bütün bu kəndləri biz bərpa 
edəcəyik. Baxın, mənfur düşmən bi-
zim bütün yaşayış məntəqələrimizi nə 
günə salıb. Vandallar, barbarlar işğal 
dövründə bütün binaları söküblər, ta-
layıblar, daşları oğurlayıblar. Hamısını 
bərpa edəcəyik”.

Erməni vandallarının xarabazara 
çevirdikləri əzəli-əbədi yurdlarımızın 
bərpası, inkişaf axarına qovuşma-
sı, sosial-iqtisadi dirçəlişi hazırda 
dövlətimizin qarşısında duran ən 
mühüm vəzifədir. Dövlətimizin baş-
çısı hər zaman bütün məsələlərdə 
olduğu kimi, bu istiqamətdə də aydın 
 planlara, strateji hədəflərə malikdir. 

Bu baxımdan “Azərbaycan 2030: 
sosial-iqtisadi inkişafa dair Milli 
Prioritetlər”də işğaldan azad olun-
muş ərazilərə qayıdışla bağlı xüsusi 
bəndin yer almasının mühüm siyasi 
və iqtisadi əhəmiyyəti var. 

Milli Prioritetlərdə öz ifadəsini 
tapan Böyük Qayıdış proqra-
mı vətəndaşlarımızın işğaldan 
azad edilən ərazilərdə dayanıq-
lı məskunlaşmasında və həmin 
ərazilərin ölkənin iqtisadi sisteminə 
inteqrasiyasında körpü rolunu 
oynayacaq. Azərbaycanın region-
da beynəlxalq nəqliyyat-logistika 
dəhlizinin bərpası istiqamətindəki 
təşəbbüsləri və həyata keçirdiyi 
layihələr ölkəmizin isə qlobal bazarla-
ra çıxış imkanlarını artırmaqla yanaşı, 
düşməndən təmizlənən ərazilərin inki-
şafına da əhəmiyyətli təkan verəcək.

Azərbaycanın tarixi qələbəsinin 
nəticələrinin möhkəmləndirilməsi və 
əbədiləşdirilməsi üçün işğaldan azad 

olunan Qarabağ bölgəsində əhalinin 
dayanıqlı məskunlaşması təmin 
edilməsi məqsədilə həmin ərazilər 
cəmiyyətin ən sağlam, müasir və 
abad yaşayış mühitinə çevriləcək, 
dayanıqlı məskunlaşma üçün müasir 
prinsiplərə əsaslanan komfortlu yaşa-
yış mühiti yaradılacaq.

Milli Prioritetdə əksini tapan 
məsələlərin həlli, eyni zamanda, 
işğalçıdan təmizlənən ərazilərin 
ölkənin iqtisadi və sosial simasında 
tarixi mövqeyini bərpa edəcək. Yeni 
yanaşmaların, müasir innovasiya-
ların tətbiq edildiyi bu bölgə iqtisadi 
fəaliyyətin aparıcı həlqələrindən birinə 
çevriləcək, ölkənin digər regionları-
na uyğun inkişaf səviyyəsinə malik 
olacaq.

Artıq bərpa-quruculuq prosesinə 
diqqətlə koordinasiya olunan tərzdə, 
vahid mərkəzdən idarə edilərək 
başlanılıb. Prezident bu torpaqlar-
da bütün işlərin ardıcıllıqla həyata 
keçiriləcəyini, birincisi, keçmiş 
məcburi köçkünlərin doğma yurdlara 
qayıdışı üçün ərazilərin minalardan 
təmizlənəcəyini, erməni vandallarına 
qarşı beynəlxalq səviyyədə təzminat 
davasının açılması üçün onların vur-
duqları ziyanın qiymətləndiriləcəyini, 
lazımi inventarlaşdırma, pasport-
laşdırma işlərinin aparılacağını, 
əhalinin infrastruktur layihələrinin 
icra ediləcəyini xatırladıb. İlk gündən 
bu işlərin paralel şəkildə icrasına 
başlanılıb.

Ərazilərin bərpasında avtomobil 
yollarının salınması xüsusi önəm 
daşıyır. Çünki yol həm iqtisadi, həm 
də sosial baxımdan düşməndən 
təmizlənən torpaqlara yeni həyatın 
qaytarılmasını şərtləndirir. Bu 
mənada nəqliyyat infrastrukturunun 
bərpası, ilk növbədə, avtomobil yolla-
rının çəkilməsi təsadüfi deyil. 

Prezident İlham Əliyevin 
Füzulidən Şuşaya çəkilən 101,5 kilo-
metrlik avtomobil yolunu “Zəfər yolu” 
adlandırması da təsadüfi deyil. Bu 
yolboyu torpaqların hər qarışına şəhid 
və qazilərimizin qanı qarışıb. Başqa 
sözlə, qəhrəman Azərbaycan Ordusu 
döyüşərək, şəhidlər verərək Şuşanı 
düşməndən azad edib, zəfər qaza-
nıb. Odur ki, həmin yol Azərbaycan 
tarixində həm də şanlı qələbəyə apa-
ran müqəddəs yol kimi qalacaq.

Hazırda “Zəfər yolu”nda işlər 
sürətlə gedir. Cəmi iki ay ərzində 
yol genişləndirilib, onun üçün torpaq 
yatağı inşa edilib. İndi məhz bu yol-
dan Şuşaya gediş-gəliş üçün istifadə 
olunur. Sentyabr ayınadək isə iki 
hərəkət zolaqlı yolun asfaltlaşdırılaraq 
istifadəyə verilməsi nəzərdə tutulur.

Tikinti işləri Füzuli şəhərindən 
başlayaraq yeni tras üzrə hazırlanan 
layihə əsasında aparılır. Bu tras iri 
yaşayış məntəqələrindən, həmçinin 
məşhur Topxana meşəliyindən yan 
keçməklə inşa edilir.

Yeni layihə aparılan araşdırmala-
rın nəticələrinə əsasən tərtib olunub. 
Çətin relyefə malik ərazilərdə, dolay-
larda tikiləcək körpü və tunellər hesa-
bına yolun uzunluğunun 17 kilometrə 
qədər qısaldılaraq 84,6 kilometr təşkil 

edəcəyi planlaşdırılıb. İlkin hesabla-
malara görə, inşa ediləcək tunellərin 
ümumi uzunluğunun təqribən 3 kilo-
metr olacağı da nəzərdə tutulub.

Artıq Şuşa şəhərinədək 101,5 
kilometrlik tras üzrə 2 hərəkət zolağı 
enində olmaqla xidməti yol istifadəyə 
verilib. Bu hissədə 2 hərəkət zolağı 
enində torpaq genişləndirilərək yol 
yatağı və yol əsası inşa edilib.

Füzuli-Şuşa avtomobil yolu 
inşasına artıq start verilmiş Füzuli 
Beynəlxalq Hava Limanı yaxınlığın-
dan keçir. Bu səbəbdən layihədə 
magistral yolu hava limanı ilə 
əlaqələndirmək məqsədilə yol qov-
şağının və aerovağzala giriş yolunun 
inşası da planlaşdırılır. Həmçinin yeni 
tras üzrə hazırlanan layihəyə Şuşa-
nın məşhur İsa bulağınadək əlavə 2 
kilometrlik yolun inşası da daxildir. 

İsa bulağı yolu başlanğıcını 
yeni Füzuli-Şuşa avtomobil yolu-
nun təqribən 82-ci kilometrindən 
götürəcək və Laçın-Şuşa-Xankəndi 
avtomobil yolunun uzunluğu 900 metr 
olan tunel vasitəsilə keçməklə inşa 
olunacaq.

Yeni Füzuli-Şuşa magistral avto-
mobil yolu başlanğıcını Hacıqabul-
Bəhrəmtəpə-Mincivan-Ermənistan 
Respublikası ilə dövlət sərhədi ma-
gistral yolundan götürməklə Füzuli, 
Xocavənd, Xocalı və Şuşa rayonla-
rının ərazisindən keçir. Yolun tikinti-
sinin qısa müddət ərzində yekunlaş-
dırılması üçün layihə şərti olaraq 5 
hissəyə bölünür. Hazırda Azərbaycan 
Avtomobil Yolları Dövlət Agentliyinin 
inşaatçıları tərəfindən yolboyu tikinti 
işləri həyata keçirilir. Bundan başqa, 
çətin relyefli ərazilərdə avtomobil 
yollarının inşasını bu sahədə böyük 
təcrübəyə malik “Kolin İnşaat” türk 
şirkəti reallaşdırır. 

Dövlətimizin başçısının tapşı-
rığına uyğun olaraq işğaldan azad 
edilən ərazilər üzrə Strateji Fəaliyyət 
Planı hazırlanır və bütün yaşayış 
sahələrinin bərpasının vahid kon-
sepsiya əsasında həyata keçiriləcəyi 
nəzərdə tutulur. Hazırda Qarabağ 
bölgəsinin turizm marşrutları da 
işlənilir. 

Dövlətimizin başçısının tapşırıq-
larına əsasən, işğalçıdan təmizlənən 
sahələrdə torpaq islahatının aparıl-
ması üçün yeni mexanizm və meyar-
lar hazırlanır, torpaqların su ehtiyat-
larından səmərəli istifadə məsələləri 
araşdırılır, Qarabağ bölgəsinin “yaşıl 
enerji” zonasına çevrilməsi, həmin 
ərazilərdə su mənbələrindən istifadə 
edilərək su elektrik stansiyalarının 
tikintisi imkanları nəzərdən keçirilir, 
keçmiş köçkün əhalinin öz dəbə-
baba yurdlarına qaytarılması ilə 
əlaqədar xüsusi proqram tərtib olunur. 
Şübhəsiz ki, bu zaman işğaldan azad 
edilən ərazilərin bərpası zamanı hər 
bir iqtisadi rayonun təbii-iqlim şəraiti 
və profili də diqqətdə saxlanılır. 

Füzuli Beynəlxalq Hava Lima-
nının tikintisi işğaldan azad edilən 
ərazilərdə, ilk növbədə, start götürən 
layihələrdən biridir.

(ardı 5-ci səhifədə)

Bizim Qələbəmiz tarixi Qələbədir. Biz tarixi ədaləti bərpa 
etdik. Biz öz haqlarımızı bərpa etdik, biz şəhidlərimizin 
qanını aldıq, biz düşməndən qisas aldıq və qayıtmışıq. İndi 
isə bərpa işləri gedir və gedəcək. Mən demişəm, biz bu bölgəni 
– Qarabağı cənnətə çevirəcəyik. Artıq bütün göstərişlər 
verilib. Bütün işlər görülür, planlı şəkildə görüləcək və biz 
bundan sonra bu torpaqlarda əbədi yaşayacağıq. Heç kim 
bizi bundan sonra bu torpaqlardan tərpədə bilməz. Qarabağ 
bizimdir! Qarabağ Azərbaycandır!

İlham ƏLİYEV  
Azərbaycan Respublikasının Prezidenti

Prezident İlham Əliyevin fevralın 14-də işğaldan azad 
olunan torpaqlarımıza növbəti səfəri çərçivəsində həyata 
keçirilən təməlqoyma tədbirləri otuz ilə yaxın bir müddətdə 

köçkün həyatını yaşayan yüz minlərlə həmvətənimizin tezliklə 
Qarabağa qayıdacaqlarının, bölgədə təhlükəsiz, rahat həyat 
yaşayacaqlarının diqqət mərkəzində saxlanılmasının ifadəsi idi.

Azərbaycanın xarici siyasəti 
ölkəmiz, region və hamı 
üçün geniş imkanlar yaradır

Əlavə olunurdu ki, buraya ölkəmizin 
beynəlxalq tanınmış sərhədləri çərçivəsində 
suverenliyinin bərpası, xarici dövlətlərlə 
qarşılıqlı faydalı əməkdaşlıq münasibətlərinin 
davam etdirilməsi və daha da genişləndirilməsi, 
beynəlxalq münasibətlərdə fəal şəkildə iştirak 
etmək, beynəlxalq sülh və təhlükəsizliyə, 
inkişafa, tərəqqiyə töhfə verən təşəbbüslərə 
qoşulmaq, Azərbaycanın beynəlxalq müstəvidə 
layiqincə təşviqi və digər məsələlər daxildir.

Həmin istiqamətlərə 2021-ci ilin fevralından 
nəzər salarkən görürük ki, Heydər Əliyev siyasi 
kursu və müasir dünyanın ən düzgün çevik 
qərar verən liderlərindən olan İlham Əliyevin 
qətiyyəti, müdrikliyi və uzaqgörənliyi nəticəsində 
onların hamısının reallaşdırılmasına nail 
olmuşuq. Allah bəd nəzərdən qorusun!

Adı çəkilən məlumatda o da bildirilirdi 
ki, hər bir prioritet istiqamətə uyğun olaraq, 
ölkəmizin 2020-ci ildə bir neçə beynəlxalq və 
regional təşkilat çərçivəsində – Qoşulmama 
Hərəkatı, Türk Şurası sədrliyi vəzifələrindən 
irəli gələn məsələlərin həyata keçirilməsinə də 
diqqət ayrılacaq. Nəticələr göz qabağındadır. 
Azərbaycan 2020-ci ildə, sözün həqiqi 
mənasında öz qarşısına qoyduğu bütün 
vəzifələrin layiqincə yerinə yetirilməsini 
təmin etdi. Üstəlik, onu da xatırladaq ki, bu 
istiqamətlərdə həyata keçirdiyimiz tədbirlərin 
hamısı lokallıqdan çıxaraq, dünyanın əksər 
ölkələri və təşkilatları üçün səmərəli oldu.

(ardı 4-cü səhifədə)

Biz BMT Təhlükəsizlik Şurasının qətnamələrini yerinə yetirdik. Bu 
qətnamələr 27 il idi ki, kağız üzərində qalırdı. Bu qətnamələr 27 il idi 
ki, sadəcə olaraq, bir çoxları üçün kağız parçası idi, təkcə Ermənistan 
üçün yox, başqaları üçün də. Biz deyirdik ki, beynəlxalq hüquq bizim 
tərəfimizdədir, BMT Təhlükəsizlik Şurasının qətnamələri tələb edir,  işğalçı 
qüvvələr torpaqlarımızdan çıxsın. Amma bunun nəticəsi olmadı. Biz 
beynəlxalq hüquq praktikasında və bölgəmizdə yeni reallıq yaratdıq.

Prezident İlham Əliyevin  
xalqa 1 dekabr 2020-ci il tarixli müraciətindən

Söhbət 2020-ci ildə yürütdüyümüz xarici siyasətdən getdiyinə görə, 
əvvəlcə bu xüsusda olan bir məqamı yada salmaq istəyirik. Belə ki, Xarici 
İşlər Nazirliyimizin hələ 2019-cu ilin sonunda 2020-ci il üçün yaydığı prioritet 
istiqamətlər barədə məlumatda qeyd edilirdi ki, Azərbaycanın xarici siyasəti 
ölkəmizin milli maraqlarına uyğun olaraq, dövlət başçısının birbaşa rəhbərliyi 
altında həyata keçirilir və bu sahədə prioritetlərimiz dəyişilməz qalır.

Azərbaycan Respublikası Nazirlər Kabinetinin Qərarı

№ 36                  Bakı şəhəri, 16 fevral 2021-ci il

Azərbaycan Respublikası Nazirlər Kabinetinin 
2017-ci il 17 noyabr tarixli 500 nömrəli Qərarı ilə 
təsdiq edilmiş “Azərbaycan Respublikasının xarici 
iqtisadi fəaliyyətin mal nomenklaturası, idxal 
gömrük rüsumlarının dərəcələri və ixrac gömrük 
rüsumlarının dərəcələri”ndə dəyişiklik edilməsi 
barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabinetinin 
2017-ci il 17 noyabr tarixli 500 nömrəli Qərarı 
(Azərbaycan Respublikasının Qanunvericilik Top-
lusu, 2017, № 11, maddə 2164; 2018, № 3, maddə 
586, № 9, maddə 1904, № 10, maddə 2169, № 11, 
maddə 2427; 2019, № 1, maddə 148, № 2, maddə 
332, № 4, maddələr 747, 748, 759, № 5, maddə 939, 
№ 7, maddələr 1314, 1323, № 8, maddə 1473, № 
12, maddələr 2047, 2055, 2061; 2020, № 1, maddə 
84, № 2, maddələr 185, 195, 219, № 3, maddələr 
345, 375, № 4, maddə 488, № 8, maddə 1130, № 
10, maddə 1267; Azərbaycan Respublikası Nazirlər 
Kabinetinin 2021-ci il 21 yanvar tarixli 11 nömrəli 
Qərarı) ilə təsdiq edilmiş “Azərbaycan Respublikası-
nın xarici iqtisadi fəaliyyətin mal nomenklaturası, id-
xal gömrük rüsumlarının dərəcələri və ixrac gömrük 

rüsumlarının dərəcələri”ndə aşağıdakı dəyişikliklər 
edilsin:

1. 1001 11 000 0, 1001 19 000 0, 1001 91 100 
0, 1001 91 200 0, 1001 91 900 0 və 1001 99 000 0 
alt yarımmövqelərinə aid sətirlərin “Tarif dərəcəsi 
(gömrük dəyərinə görə %-lə və ya ölçü vahidinə 
görə ABŞ dolları ilə)” sütununda “0” rəqəmi “0 
(2021-ci il 1 may tarixinədək 1000 kq – 200 ABŞ 
dolları*)” sözləri ilə əvəz edilsin.

2. 1101 00 110 0, 1101 00 150 0 və 1101 00 900 
0 alt yarımmövqelərinə aid sətirlərin “Tarif dərəcəsi 
(gömrük dəyərinə görə %-lə və ya ölçü vahidinə 
görə ABŞ dolları ilə)” sütununda “15” rəqəmləri “15 
(2021-ci il 1 may tarixinədək 1000 kq – 200 ABŞ 
dolları*)” sözləri ilə əvəz edilsin.

3. “QRUP 10”un və “QRUP 11”in 
cədvəllərindən sonra hər iki halda aşağıdakı 
məzmunda “Qeyd” əlavə edilsin:

“Qeyd.
Bu mal qrupuna daxil olan alt yarımmövqelərin 

4-cü sütununda qeyd edilmiş ulduz işarəsi ixrac 
gömrük rüsumlarının dərəcələrini göstərir.”.

4. Bu Qərar 2021-ci il mayın 1-dək qüvvədədir.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı

Azərbaycan Respublikası Nazirlər Kabinetinin 
2017-ci il 17 noyabr tarixli 500 nömrəli Qərarı ilə 
təsdiq edilmiş “Azərbaycan Respublikasının xarici 
iqtisadi fəaliyyətin mal nomenklaturası, idxal 
gömrük rüsumlarının dərəcələri və ixrac gömrük 
rüsumlarının dərəcələri”ndə dəyişiklik edilməsi 
barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabinetinin 
2017-ci il 17 noyabr tarixli 500 nömrəli Qərarı 
(Azərbaycan Respublikasının Qanunvericilik Top-
lusu, 2017, № 11, maddə 2164; 2018, № 3, maddə 
586, № 9, maddə 1904, № 10, maddə 2169, № 11, 
maddə 2427; 2019, № 1, maddə 148, № 2, maddə 
332, № 4, maddələr 747, 748, 759, № 5, maddə 939, 
№ 7, maddələr 1314, 1323, № 8, maddə 1473, № 
12, maddələr 2047, 2055, 2061; 2020, № 1, maddə 
84, № 2, maddələr 185, 195, 219, № 3, maddələr 
345, 375, № 4, maddə 488, № 8, maddə 1130, № 
10, maddə 1267; Azərbaycan Respublikası Nazirlər 
Kabinetinin 2021-ci il 21 yanvar tarixli 11 nömrəli 
Qərarı) ilə təsdiq edilmiş “Azərbaycan Respublikası-
nın xarici iqtisadi fəaliyyətin mal nomenklaturası, id-
xal gömrük rüsumlarının dərəcələri və ixrac gömrük 

rüsumlarının dərəcələri”ndə aşağıdakı dəyişikliklər 
edilsin:

1. 1001 11 000 0, 1001 19 000 0, 1001 91 100 
0, 1001 91 200 0, 1001 91 900 0 və 1001 99 000 0 
alt yarımmövqelərinə aid sətirlərin “Tarif dərəcəsi 
(gömrük dəyərinə görə %-lə və ya ölçü vahidinə 
görə ABŞ dolları ilə)” sütununda “0” rəqəmi “0 
(2021-ci il 1 may tarixinədək 1000 kq – 200 ABŞ 
dolları*)” sözləri ilə əvəz edilsin.

2. 1101 00 110 0, 1101 00 150 0 və 1101 00 900 
0 alt yarımmövqelərinə aid sətirlərin “Tarif dərəcəsi 
(gömrük dəyərinə görə %-lə və ya ölçü vahidinə 
görə ABŞ dolları ilə)” sütununda “15” rəqəmləri “15 
(2021-ci il 1 may tarixinədək 1000 kq – 200 ABŞ 
dolları*)” sözləri ilə əvəz edilsin.

3. “QRUP 10”un və “QRUP 11”in 
cədvəllərindən sonra hər iki halda aşağıdakı 
məzmunda “Qeyd” əlavə edilsin:

“Qeyd.
Bu mal qrupuna daxil olan alt yarımmövqelərin 

4-cü sütununda qeyd edilmiş ulduz işarəsi ixrac 
gömrük rüsumlarının dərəcələrini göstərir.”.

4. Bu Qərar 2021-ci il mayın 1-dək qüvvədədir.

Əli ƏSƏDOV 
Azərbaycan Respublikasının Baş naziri

Xarici işlər naziri Ceyhun Bayramov və 
Rusiyanın xarici işlər naziri Sergey Lavrov arasında  
telefon danışığı olmuşdur 

 �  Fevralın 17-də Azərbaycan 
Respublikasının xarici işlər naziri Ceyhun 
Bayramov və Rusiya Federa siyasının 
xarici işlər naziri Sergey Lavrov arasında 
telefon danışığı olub.

Azərbaycan Xarici İşlər Nazirliyinin Mətbuat 
xidməti idarəsindən verilən məlumatda bildirilir 
ki, tərəflər bölgədə mövcud olan cari vəziyyəti, 
o cümlədən  10 noyabr 2020-ci il, 11 yanvar 
2021-ci il tarixli üçtərəfli bəyanatların icrası ilə 
bağlı məsələləri müzakirə ediblər.

Söhbət zamanı, həmçinin qarşılıqlı 
 maraq doğuran digər məsələlər ətrafında fikir 
mübadiləsi aparılıb.

“Xalq qəzeti”

Böyük Zəfərdən Böyük Qayıdışa doğru
(əvvəli 1-ci səhifədə)

Aeroportun inşasının baş podratçısı 
olan “AzVirt” şirkətinin məlumatına 
görə, hazırda ərazidə minalardan 
təmizlənmə işləri gedir. Bu, yekunlaşan-
dan sonra tikinti prosesinin sürətlənəcəyi 
gözlənilir. Qarşıdan gələn yaz aylarında 
işin fasiləsiz, gecəli-gündüzlü aparılacağı 
nəzərdə tutulur.

Füzuli rayonunda Beynəlxalq Hava 
Limanının təməli bu il yanvarın 14-də 
Prezident İlham Əliyev və birinci xanım 
Mehriban Əliyeva tərəfindən qoyulub. 
Təməlqoyma zamanı dövlət başçısı 
sözügedən hava limanının əhəmiyyətini 
vurğulayaraq deyib: “Bu, azad edilmiş 
bölgələrimizin inkişafı üçün çox önəmli 
bir layihədir. Füzuli Beynəlxalq Hava 
Limanı bu il istifadəyə verilməlidir. Hər 
halda uçuş-enmə zolağı bu il istifadəyə 
verilməlidir. Hava limanının binası isə 
ola bilər bu il, ola bilər gələn il istifadəyə 
veriləcək. Bu hava limanının əsas 
məqsədi xarici qonaqların Şuşaya gəlişini 
təmin etməkdir. Çünki buradan Şuşaya 
olan məsafə o qədər də böyük deyil. 
Nəzərə alsaq ki, bu gün Füzuli-Şuşa 
dördzolaqlı və bəzi yerlərdə altızolaqlı 
yeni avtomobil yolunun təməli qoyu-
lub, xarici qonaqlar Füzuli Beynəlxalq 
Hava Limanına gələrək, çox rahat və 
qısa müddət ərzində Şuşa şəhərinə gedə 
biləcəklər”.

Uçuş-enmə zolağının uzunluğu 3 min 
metr olacaq bu hava limanı beynəlxalq 
standartlara uyğun infrastrukturla təchiz 
ediləcək. Burada təyyarələrin qəbulu və 
yola salınması, sərnişinlərin rahatlığı 
üçün hər cür şərait yaradılacaq.

Hazırda minalardan təmizlənən 
ərazilərdə uçuş-enmə zolağının özülü-
nün hazırlanması üçün torpaq yatağının 
çıxarılması işləri həyata keçirilir. Uçuş-
enmə zolağının işıq-siqnal sistemləri, 
eləcə də radionaviqasiya və meteoroloji 
avadanlıqlarla təchiz edilməsi üçün xarici 
şirkətlərlə müqavilələr bağlanır.

İşğaldan azad olunmuş ərazilərdə 
beynəlxalq standartlara cavab verəcək 
daha bir aeroportun inşası da nəzərdə 
tutulur. Bunun Kəlbəcər və Laçın ra-
yonlarından birinin ərazisində tikilməsi 
planlaşdırılır. Hazırda hava limanının 
yerini müəyyənləşdirmək üçün araşdır-
malar aparılır. 

Hər iki aeroport Qarabağ zonasında 
genişmiqyaslı bərpa işlərinin aparıl-
masını, yüklərin daşınmasını, turizmin 
inkişafını sürətləndirəcək. 

Başqa bir mühüm tikinti isə Göy-
gölün Toğanalı kəndindən başlayaraq, 
Murovdağ silsiləsini keçməklə Kəlbəcər-
İstisu, Kəlbəcər-Laçın istiqamətində yo-
lun çəkilişidir. Bu istiqamətdə artıq ilkin 
işlərə başlanılıb. Murovdağ silsiləsinə 
qədər ilk 16 kilometrlik hissədə torpaqla-
ma işləri həyata keçirilib.

Hazırda yolun tikintisi 
layihələndirmə mərhələsindədir. Yo-
lun 2-3 hərəkət zolaqlı olması nəzərdə 
tutulur. Enişli-yoxuşlu ərazilərdə 3, digər 
ərazilərdə isə 2 hərəkət zolaqlı olması 
planlaşdırılır. 

Murovdağ çətin relyefə malik 
olduğuna görə, dağ silsiləsi tunellər 
vasitəsilə keçiləcək. Tunellərin uzunlu-
ğu 10-12 kilometr olacaq. Layihə üzrə 
dəqiqləşdirmələr aparılacaq. 

Kəlbəcərə, həmçinin cənub 
istiqamətindən də yolun çəkilməsi 
nəzərdə tutulub. Belə ki, Ermənistan 
sərhədindən – Mincivan magistral 
yolundan Qubadlı-Laçın istiqamətində 
də yolun inşası ikinci texniki dərəcəli 
olacaq. Bununla da həm şimaldan, həm 
də cənubdan Füzuli-Şuşa yolundan əlavə, 
Laçın istiqamətində hərəkət etmək real-
laşacaq. Bu isə gələcəkdə ümumilikdə 
regionun, turizmin, sənayenin inkişafı 
baxımından mühüm önəm daşıyacaq. 

Qarabağın su təsərrüfatı 
komplekslərinin bərpası və inkişafı ilə 
bağlı da Tədbirlər Proqramı hazırlanaraq, 
artıq hökumətə təqdim edilib. 

Proqramın əsas məqsədi uzun illər 
erməni təcavüzünə məruz qalan suva-
rılan torpaqların kənd təsərrüfatında 
istifadəsinə şərait yaratmaqdır. Sonrakı 
mərhələdə isə bu obyektlərin müasir 
səviyyədə yenidən qurulması və inkişafı-
na nail olmaqdır. 

Tədbirlər Proqramının icrası 
nəticəsində Suqovuşan Hidroqovşağının 
və oradan su götürən Tərtərçay ma-
gistral kanalların yenidən qurulması ilə 
işğaldan azad edilən rayonların və ətraf 
bölgələrin əkin sahələrinin suvarma suyu 
ilə təminatı yaxşılaşacaq.

Qarabağda bərpa-quruculuq 
tədbirləri sırasında ekoloji terrorun acı 
nəticələrinin aradan qaldırılması da 
xüsusi yer tutur. Prezident İlham Əliyev, 
birinci xanım Mehriban Əliyeva və 
qızları Leyla Əliyeva tərəfindən Zəngilan 
rayonundakı Bəsitçay Dövlət Təbiət 
Qoruğunun ərazisində çinar ağacları 
əkilməsi, Bəsitçaya balıq buraxılması 
bunun bariz ifadəsidir. 

Xatırladaq ki, düşmən işğal altında 
saxladığı dövrdə digər ərazilərdə olduğu 
kimi, Bəsitçay qoruğunda da ekoloji 
terror törədib. İşğalçı qoruğun meşəlik 
ərazisinin demək olar ki, yarısını məhv 
edib, ağacların kökünü, oduncağını 
yandırıb. Burada illərlə formalaşan təbii 
ekosistemin tarazlığına erməni vandaliz-
mi nəticəsində ciddi zərbə vurulub.

Prezident İlham Əliyev erməni 
vəhşiliyi ilə bağlı deyib: “Bəsitçay 
Dövlət Təbiət Qoruğunda çinar ağacları 
əkdik. Bəsitçay qoruğu 1974-cü ildə 
ulu öndər Heydər Əliyevin tapşırığı ilə 
yaradılmışdır. Burada 100 hektardan 
çox sahədə nadir çinar ağacları dövlət 
tərəfindən qorunurdu. Bu, nadir çinar 
ağacları meşəsi idi. İşğaldan son-
ra mənfur düşmən çinarların böyük 
hissəsini kəsib, doğrayıb, talayıb və yan-
dırıb. Bu, erməni vandalizminin növbəti 
əlamətidir. Bu gün Bəsitçay təbiət qoru-
ğunun bərpasına start verildi.

Biz bu qoruğu bərpa edəcəyik. 
Əlbəttə ki, burada kəsilmiş ağacların 

yaşı təqribən 200-300 ilə bərabər idi. 
Ancaq hər halda öz borcumuzu yerinə 
yetirdik.

Eyni zamanda, Bəsitçaya balıqlar 
da buraxdıq. Bəsitçay da çox gözəl 
çaydır. Ümumiyyətlə, bu bölgə çay-
larla zəngindir. Tərtərçay, Xaçınçay, 
Bəsitçay, Bazarçay, Həkəri çayı və 
digər çaylar bundan sonra Azərbaycan 
xalqına xidmət edəcək. Mənfur düşmən 
işğal dövründə Tərtərçayın da suyunun 
qabağını kəsmişdir və bir neçə rayonu-
muzda yüz min hektardan çox torpaq 
susuz qalmışdır. Bizə qarşı ekoloji terror 
törədilmişdir”.

Doğma yurd-yuvalarından didərgin 
düşən soydaşlarımız bu gün Böyük 
Qayıdışın astanasındadırlar. Dövlətimizin 
başçısı İlham Əliyev işğaldan azad 
edilən rayonlara səfərləri zamanı etdiyi 
çıxışlarda səsləndirdiyi fikirlərdə də bu 
məqam xüsusi yer tutur. Azərbaycan 
Prezidenti vurğuladığı kimi, necə birlik, 
həmrəylik göstərib torpaqlarımızı azad 
etdik, həmin birlik sayəsində də bərpa, 
quruculuq işlərini həyata keçirəcəyik. 
Ərazilərimiz bərpa planına uyğun olaraq 
yenə də əvvəlki vəziyyətinə qayıdacaq, 
torpaqların potensial imkanından istifadə 
edilməklə regional inkişaf proqramlarının 
uğurlu icrası daha da sürətlənəcək, Qara-
bağ cənnət məkana çevriləcək.

Vaqif BAYRAMOV,  
“Xalq qəzeti”

 Vaksin istehsal edən şirkətlər 
tərəfindən yalnız peyvəndin elementlərinə 
qarşı həssaslığı olan, vaksin vurulan 
zaman yüksək bədən hərarəti və ya xroniki 
xəstəliyinin kəskinləşməsi mərhələsində 
olan insanlara vurulması tövsiyə edilmir. 
Ümumdünya Səhiyyə Təşkilatının (ÜST) 
Azərbaycandakı nümayəndəsi Hande Har-
mancı tətbiq edilən vaksinlərin keyfiyyəti 
ilə bağlı bildirib ki, ümumiyyətlə, vaksinlər 
əvvəlcə laboratoriyada sınaqdan keçirilir. 
Sonra kiçik, daha sonra böyük qruplar 
üzərində sınaq aparılır: “Hazırda vaksina-
siyanın tətbiqi dördüncü fazadadır. Çünki 
böyük əhali qrupuna vurulur. “Sinovac” 
şirkətinin son açıqladığı məlumata görə, 
onların məhsulunun təsirlilik dərəcəsi 50 
faizdən çoxdur. ÜST təsirlilik dərəcəsi 50 
faizdən yuxarı olan vaksinləri qənaətbəxş 
kimi qiymətləndirir. Əsl önəmli olan vak-
sinasiyanın yoluxmaya nə dərəcədə təsir 
etməsidir. Azərbaycanda da bu təsiri qısa 
müddətdə görəcəyik”.

 Qeyd edək ki, Azərbaycan peyvənd 
strategiyasını birincilər sırasında hazırla-
yan ölkələrdəndir və elə bunun nəticəsi 
olaraq istehsalçı şirkətlər, inkişaf etmiş 
ölkələr və beynəlxalq təşkilatlarla qurulan 
əlaqələr sayəsində peyvəndi əldə edən ilk 
ölkələr sırasında oldu. Həmin peyvəndlərin 
tətbiqinə inkişaf etmiş istehsalçı şirkətlərin 
öz ölkələrində dekabrın axırları, yanvarın 
əvvəllərində başlanılmışdısa, Azərbaycan 
da onlardan geri qalmayaraq, ötən aydan bu 
prosesə başlayıb və artıq peyvənd proq-
ramının ikinci mərhələsi həyata keçirilir. 
Mütəxəssislər bildirirlər ki, peyvənd 
seçimində ən əsas məsələ onun effektiv-
liyi və təhlükəsizliyidir. Həm də peyvənd 
proqramı yalnız onun vurulmasından ibarət 
deyil. Peyvəndin gətirilməsi, onun düzgün 

idarə olunması, çatdırılması, saxlanıl-
ması və tətbiqi çox vacib və əhəmiyyətli 
məsələlərdir.

 Onu da qeyd etməyə dəyər ki, 
Azərbaycan hələ ötən əsrin 90 –cı 
illərindən peyvənd təqviminə uyğun 
olaraq həyata keçirdiyi immunlaşdırma 
və profilaktika proqramına görə Şərqi 
Avropa və Mərkəzi Asiya regionunda ön 
sıralarda mövqe tutur. Peyvənd proqramı-
nın idarə olunmasına görə Ümumdünya 
Səhiyyə Təşkilatı həmişə Azərbaycanı 
nümunəvi ölkələrdən biri kimi göstərib. 
Yeni növ koronavirusa qarşı ölkəmizdə 
tətbiq edilən Çinin “Sinovac” şirkətinin 
istehsal etdiyi “CoronaVAC” vaksini 
həm səmərəsinə, həm də təhlükəsizliyinə 
görə digər peyvəndlərdən daha üstündür. 
Təsadüfi deyildir ki, həmin peyvənd ilkin 
olaraq təsdiqlənərək qeydə alınıb. Milli 
peyvənd təqvimində yer alan və uşaqlarda 
infeksion xəstəliklərin qarşısını almaq 
üçün tətbiq olunan 11 peyvəndin hamısı 
inaktivdir, yəni orqanizm onların vurulma-
sını normal qəbul edir. İnaktiv o deməkdir 
ki, başqa bir zəiflədilmiş virus koronavi-
rusun əvəzedicisi kimi orqanizmə yeridilir 
və onun inyeksiyası başqa heç bir genetik 
dəyişikliyə səbəb olmur. Yəni, orqanizmə 
daxil edilən zəiflədilmiş virus nəticəsində 
infeksiyaya yoluxma baş verəndə ona qarşı 
anticisimlər əmələ gəlir. Tibb aləmində 
çox məşhur olan “Lanset” jurnalında 

bununla bağlı dərc olunan məqalədə də bir 
daha təsdiq edilir ki, bir neçə dəfə kliniki 
sınaqlardan uğurla keçən həmin peyvəndin 
effektivliyi 90 faizdən çoxdur. Beynəlxalq 
təşkilatların qiymətləndirməsinə görə, 50 
faizdən yuxarı effektivliyi olan peyvəndin 
tətbiq olunması məqbuldur. Bəla orasında-
dır ki, heç də bütün ölkələr həmin peyvəndi 
almaq imkanına malik deyil. Çin istehsalı 
olan “CoronaVAC” vaksini Braziliya, İndo-
neziya və Türkiyədə sınaqlardan keçirilib 
və həmin ölkələr də bu peyvənddən istifadə 
edirlər. Azərbaycanın həyata keçirdiyi 
siyasət nəticəsində ölkəmiz də peyvəndi 
əldə edən ilk ölkələr sırasındadır. Halbu-

ki, elə ölkələr var ki, nəinki indi, bu ilin 
sonuna qədər də peyvənd əldə edib-edə 
bilməyəcəkləri sual altındadır.

 Mütəxəssislər bildirirlər ki, peyvənd 
edilənlərin çox kiçik bir faizində 
anticisimlərin əmələ gəlməməsi müm-
kündür. Lakin peyvənd olunan hər kəs 
bilməlidir ki, onun orqanizmində mütləq 
şəkildə anticisimlər əmələ gəlir və ən pis 
halda infeksiyaya yoluxma baş verdiyi hal-
da, xəstəliyi çox yüngül formada keçirəcək. 
Bu, digər vaksinlərin tətbiqindən qazanılan 
təcrübədir. Əslində, heç bir peyvənddə 100 
faiz effektivlik yoxdur. Müəyyən qisim 
əhalidə anticisimlərin əmələ gəlməməsi 
mümkündür, lakin bu heç də o demək 
deyil ki, peyvənd edilmək onları sığor-
talamır və ya onlarda xəstəliyə qarşı heç 
bir immunitet yoxdur. Peyvənd edilmək 
yoluxduğu təqdirdə hər kəsin xəstəliyi yün-
gül keçirməsi deməkdir. Məsələn, qızılca 
yayıldığı vaxtlarda peyvənd olunan uşaqlar 
qızılcaya yoluxmurdular, yoluxanda da baş-
qa uşaqlar kimi 20 gün, bir ay xəstəlikdən 
əziyyət çəkmirdilər. Halbuki, peyvənd 
edilmədiyi vaxtlarda qızılcadan həyatını 
itirən kifayət qədər uşaq var idi. Çox 
yaxşı haldır ki, həyata keçirilən peyvənd 
proqramı sayəsində indi ölkəmizdə qızılca, 
məxmərək, suçiçəyi, poliomielit və digər 
infeksion xəstəliklərə rast gəlinmir. Tibb 
elmində XX əsrin ən böyük uğuru məhz 

peyvəndin kəşf olunması və tətbiqidir.
 Peyvəndləmədən sonrakı qaydalar 

barədə danışarkən onu deməliyik ki, 
pandemiya dövründəki gigiyenik qaydalar 
eyni şəkildə davam etdirilməlidir. Hətta, 
peyvəndin ilk dozası vurulduqdan sonra 
daha çox məsuliyyətli olmaq tələb olunur. 
Çünki birinci doza vurulandan sonra virus 
infeksiyasına qarşı həssaslıq davam edir, 
28 gündən – ikinci doza vurulandan sonra 
da həmin “üç qızıl qayda” gözlənilməlidr. 
Gigiyenik qaydalara əməl olunması təkcə 
COVID –ə qarşı deyil, digər viruslara 
qarşı da zəruri qorunma və özünümüdafiə 
tədbiridir. Lakin maska taxılması və 

sosial məsafənin gözlənilməsinə immu-
nitetin yüksək olduğu halda da mütləq 
əməl edilməlidr. Peyvənd olunanlar həm 
özlərinin, həm də ətrafdakıların sağlam-
lığı naminə həmin qaydaları gözləməyi 
pandemiyaya qalib gələnə qədər davam 
etdirməlidirlər.

Vaksin vurdurandan sonra təxminən 70 
– 80 faiz halda qorunmuş hesab olunu-
ruq. Ona görə də peyvənd olunsaq belə, 
ən azı ilin sonuna qədər, peyvəndləmə 
prosesi ölkəmizdə və dünyada kütləvi 
şəkil alana qədər qorunma tədbirlərinə 
riayət etməliyik. Çünki əhalinin həssas 
qrupları var. Özümüz yoluxmasaq və ya 
peyvənddən sonra yoluxduqda, xəstəliyi 
çox zəif əlamətlərlə keçirsək belə, 
digərlərinin yoluxmasına, başqalarının 
xəstələnməsinə səbəb ola bilərik.

Zərifə BƏŞİRQIZI,  
“Xalq qəzeti”

Peyvənd olunanlarda virusa qarşı 
mütləq qoruyucu anticisimlər yaranır

Azərbaycanda COVID – 19 xəstəliyi əleyhinə 2021 – 2022 – ci illər üçün 
Vaksinasiya Strategiyasına uyğun olaraq ölkə üzrə peyvəndlənmə prosesi 
mərhələli şəkildə davam edir. İlk olaraq əhalinin risk qrupu – səhiyyə işçiləri, 
polislər, yaşı 65 –dən yuxarı insanların vaksinasiyası aparılıb. Peyvəndləmə 
strategiyasına əsasən fevral ayının 17 –dən etibarən yaşları 50 – 64 arası olan 
şəxslərin COVID – 19 xəstəliyinə qarşı vaksinasiyası başlanıb. Bu barədə 
Səhiyyə Nazirliyi, İcbari Tibbi Sığorta üzrə Dövlət Agentliyi və Tibbi Ərazi 
Bölmələrini İdarəetmə Birliyi birgə məlumat yayıb. Məlumatda həmçinin o 
da bildirilir ki, əhali arasında yayılan, vaksindən sonra mümkün ola biləcək 
baş ağrısı, əzələ ağrısı, qızdırma və s. kimi əlamətlər əks - təsir deyil, əksinə, 
gözlənilən nəticədir və tibbi cəhətdən bədənin vaksinə müsbət reaksiya 
verməsinin göstəricisidir.

Astarada şəhid ruhları əbədi ehtiramla anılır 
 � Azərbaycanın ərazi bütövlüyü 

uğrunda şanlı mübarizədə Astara igidləri 
də fəal iştirak ediblər. Onlardan 124 nəfəri 
müqəddəs şəhidlik zirvəsinə ucalıb. 
44 günlük Vətən müharibəsində isə 41 
astaralı gənc canından keçib. 

Hazırda Astara şəhərində Zəfər Parkı inşa 
edilir. Eyni zamanda Şəhidlər Xiyabanı yenidən 
qurulur. Şəhərin Heydər Əliyev prospektində 
tikilən Zəfər Parkının ərazisi 1400 kvadratmetr-
dir. Artıq burada əsas abidənin tikintisi, ərazinin 
hasara alınması və hörgü işləri başa çatdırı-
lıb, inşaatçılar suvaq işlərini davam etdirirlər. 
Bundan sonra isə üzlük və tamet daşlarının 
düzülməsinə başlanılacaq. Vətən müharibəsinin 
qəhrəmanı – Azərbaycan əsgərinin abidəsi 
parkın mərkəzində ucaldılacaq. Ərazidə 
həmişəyaşıl bəzək kolları və güllər əkiləcək.

Astara şəhərindəki Şəhidlər Xiyabanında isə 
yenidənqurma işləri sürət və keyfiyyətlə davam 
edir. Burada əzəmətli “Ana” heykəli, “Əbədi 
məşəl” abidə-kompleksi inşa olunub, 500 
kvadratmetr ərazidə döşəmənin tamet daşları 
dəyişdirilib, pilləkənlər, divarlar mərmər tava-
larla, yan divarlar isə qranit daşlarla üzlənib. 
Abidənin ətrafındakı mərmər lövhələrdə Birinci 
və İkinci Qarabağ müharibələrində, həmçinin 
tarixi Aprel döyüşlərində canlarını qurban ver-
miş qəhrəman oğulların adları həkk olunacaq. 
Ətrafda Azərbaycan bayraqları dalğalanacaq. 

Hər iki obyektdə işlərin aprel ayında başa 
çatdırılması nəzərdə tutulub.

Əli NƏCƏFXANLI,  
“Xalq qəzeti”nin bölgə müxbiri

Azərbaycan ilə İran arasında əməkdaşlıq münasibətlərinin 
daha da inkişafı üçün böyük potensial mövcuddur

 � Fevralın 17-də Azərbaycan Respublikasının xarici işlər naziri Ceyhun 
Bayramov ölkəmizdə səfərdə olan İran İslam Respublikası İslam Şura Məclisinin Milli 
təhlükəsizlik və xarici siyasət komissiyasının sədri Müctaba Zünnurinin başçılıq etdiyi 
nümayəndə heyəti ilə görüşüb.

Xarici İşlər Nazirliyinin mətbuat xidməti 
idarəsindən AZƏRTAC-a bildiriblər ki, 
nümayəndə heyətini səmimiyyətlə salamlayan 
nazir Ceyhun Bayramov bu səfərin ölkələrimiz 
arasında mövcud olan yüksəksəviyyəli 
münasibətlərin inkişafına töhfə verəcəyini 
bildirib. Nazir ölkələrimiz arasındakı tarixi, 
mədəni, dini bağların ikitərəfli əməkdaşlıq 
münasibətlərinin əsasını təşkil etdiyini vurğula-
yıb. İranın hər zaman Azərbaycanın suverenliyi 
və ərazi bütövlüyünü, sərhədlərinin toxunulmaz-
lığını dəstəklədiyi, xüsusilə də Vətən müharibəsi 
zamanı bütün səviyyələrdə nümayiş etdirdiyi 
dəstəyin Azərbaycan dövləti və xalqı tərəfindən 
yüksək dəyərləndirildiyi qeyd olunub.

Böyük Zəfər münasibətilə Azərbaycan 
dövlətinə və xalqına təbriklərini çatdıran 
Müctaba Zünnuri İranın Azərbaycanın haqq 
mövqeyinə verdiyi dəstəyi və ölkəmizlə həmrəy 

olduğunu vurğulayıb. 
O, müharibədə həyatını itirən şəhidlərin 

yaxınlarına və Azərbaycan xalqına başsağlığı 
verib, yaralılara Allahdan şəfa diləyib.

Görüşdə ikitərəfli əməkdaşlıq 
münasibətlərinin daha da inkişafı üçün 
böyük potensialın olduğu vurğulanıb. Öz 
növbəsində parlamentlərin bu münasibətlərin 
genişləndirilməsinə töhfə verə biləcəyi qeyd 
olunub.

Bölgədə yaranmış yeni vəziyyət və yeni 
imkanlar fövqündə ölkələrimizin bir sıra 
əməkdaşlıq layihələrinin həyata keçirilməsini 
irəli apara biləcəyi bildirilib. Habelə 
ölkələrimizin beynəlxalq müstəvidə əməkdaşlığı 
məmnunluqla qeyd olunub.

Görüşdə tərəflər, həmçinin qarşılıqlı 
maraq doğuran digər məsələlər ətrafında fikir 
mübadiləsi aparıblar.

